
 ДИН – ИНСОН МАЪНАВИЯТИНИНГ ТАРКИБИЙ ҚИСМИ
Ислом дини кўп халқлар орасида кенг тарқалган динлардан биридир. Бу динга эътиқод этувчилар мусулмонлар жаҳонда 1 млрд. 700 миллион кишини ташкил этади.

Ислом дини Арабистон ярим оролида VI асрнинг охири ва VII асрнинг бошларида келиб чиққан. Унинг асосчиси пайғамбар Муҳаммад алайҳиссалом (570-632) Маккада Қурайш қабиласига мансуб Ҳошимийлар хонадонида туғилган. У 609-610 йилларида Маккада якка худога эътиқод қилиш тўғрисида тарғибот бошлаган. Аммо задогонларнинг қаршилигига учрагач, 622 йилда ўз тарафдорлари билан Мадинага қўчади. Шу йилдан  мусулмонларнинг ҳижрий йил ҳисоби бошланади. 

630 йилга келиб, Макка ҳам мусулмонлар қўлига ўтади ва мусулмон давлати шаклланади. Муҳаммад алайҳиссалом вафотидан кейин, бу давлатни унинг ўринбосарлари, яъни ноиблари (халифалар) бошқарадилар. Шу муносабат билан мусулмонлар давлати тарихда «Араб халифалиги» деб ном олган. Дастлаб араб халифалиги катта  ҳудудларни эгаллаган эди. Ўрта Осиё ерлари – Мовароуннахр VII аср бошларидан VIII аср ўрталаригача араблар томонидан истило қилиниб, улар билан бирга Ислом дини кириб келди. Ана шу даврдан бошлаб Марказий Осиёда Ислом минтақа маданияти,  маънавияти ва маърифати ўзига хос равишда шаклланди ва тараққиёт босқичини бошидан кечирди.

Ислом диний таълимотининг асослари – Қуръони Карим ва Ҳадис тўпламларида, шунингдек, VIII-XII асарлар давомида вужудга келган илоҳиёт адабиётларида ўз ифодасини топган.

Қуръони Карим илоҳий китоб бўлиб, у фаришта  Жаброил алайҳиссалом томонидан Муҳаммад алайҳиссаломга нозил этилган. Бу муқаддас китоб ер юзи мусулмонларининг дастуруламали, диний аҳқомлар манбаидир.  Қуръони Карим саҳифаларини бир китобга жамлаш халифа Абу Бакр даврида бошланиб, халифа ҳазрати Усмон даврида якунланган ва  кейинчалик беш нусхада кўчирилган. Ана шу кўчирилган дастлабки нусхаси Мовароуннахр мусулмонлари диний идорасида сақланмоқда. Бундай муқаддас китобнинг юритимизда бўлиши Оллоҳнинг бизнинг юртимизга бўлган инояти деб билмоқ лозим.

Илоҳиётда Ислом дини уч элементдан – иймон, Ислом, эҳсондан иборат деб эътироф этилади. Иймон талаблари 7 та ақидани – Оллоҳга, фаришталарга, муқаддас китобларга, пайғамбарларга, охират кунига, тақдирнинг Оллоҳдан эканлигига ва ўлгандан кейин қайта тирилишга ишониш талабларини ўз ичига олади.

Ислом талабларига, яъни дин асослари  аркон аддин деб ном олган 5 та амалий маросимчилик талаблари  киради. Булар – калима келтириш, номоз ўқиш, рўза тутиш, закот бериш ва имконияти топилса ҳаж қилиш талаблари. Эҳсон ақидаларига сидқидилдан  ишониш ва маросимларни адо  этишдир.

Ҳадислар Ислом динида Қуръондан кейинги муқаддас манба. Ҳадислар тўплами суннат деб аталади. Ҳадиси шарифларда Муҳаммад алайҳиссаломнинг  сўзлари, қилган иш фаолиятлари ва саҳобалар томонидан амалга оширилган ишларга муносабатлари баён эттирилган.

Ҳадиси шарафларни йиғиб, китоб шаклига келтириш, асосан пайғамбаримиз Муҳаммад алайҳиссаломнинг вафотидан кейин амалга оширилган.

Бу шарафли иш ҳижратнинг III асрига келиб кенг қулоч ёзди ва у ҳадисшуносликнинг олтин даври деб аталади. Ислом оламининг ўша давридаги маданий марказларидан саналган Бағдод, Куфа, Басра, Дамашқ, Бухоро, Самарқанд, Урганч, Термиз каби шаҳарларда ҳадис илми билан шуғулланувчи муҳаддислар кўп бўлган. Улар ичида энг ишончли манба саналганлари олтита  бўлиб буларни имом Бухорий, имом Абу Муслим, имом  Абу Давуд, имом Ат-Термизий, имом Ан-Насавий ва имом ибн Можжолар тузишган. Бу буюк муҳаддисларнинг тўрт нафари  туронизаминлик бўлгани бизнинг фахримиздир. 

Мустақил Ўзбекистонда шу муносабат билан ҳалқаро анжуман ўтказилди. Муқаддислик шу қадар шарафли ва сермашаққат иш бўлганки, у муҳаддисдан ақлзаковатни, кучқувват, фидоийлик, юксак иқтидор ва ҳофизани талаб қилади. Масалан, имом Бухорий жами 600 минг ҳадис тўплаб, шулардан 100 минг «Саҳиҳ» ва 200 минг «Ғайри саҳиҳ» ҳадисларни ёд билганликлари  айтилади.

Исломда ахлоқий – ҳуқуқий қонун-қоидалар – Мажмуи шариат XI-XII асрларда тўла шаклланган. Шариат қонун-қоидалари Қуръон ва суннат асосида ишлаб чиқилган. Унда мусулмонларнинг ижтимоийиқтисодий, диний, ҳуқуқий ва ахлоқий ҳаётини тартибга солувчи қонун-қоидалар белгилаб берилган. Бундай тартиб-қоидалар «Ҳидоя», «Виқоя», «Мухтасари ҳидоя», «Мухтасари виқоя» номли китобларда жамланган. Шариатда қонунлар муқаддас ҳисобланиб, унга ҳар бир мўмин-мусулмон ижтимоий ҳолатидан қатъий назар Оллоҳнинг бандаси сифатида бирдай амал қилиши талаб этилади.

Юқорида ислом, унинг муқаддас илоҳий китоби Қуръони Карим, ҳадислар ва шариат ҳақида баъзи маълумотларни келтирдик. Энди умуман Ислом динида, хусусан Қуръони Карим, ҳадислар  ва шариатда инсон маънавияти,  ахлоқодоб, маърифати ҳақидаги қарашларнинг баъзи жиҳатлари  тўғрисида фикр юритамиз.

Буюк аждодларимиз илмий фаолият билан машғул бўлар эканлар, илмга асосланмаган амал Аллоҳ ҳузурида маъқул эмас деган удумга риоя қилганлар. Шу тамойилга виждонан ва ҳалоллик би​лан риоя қилиб, жаҳон мутафаккирлари қаторидан муносиб ўрин олишди. Улар учун Қуръони Каримнинг: «Биладиганлар билан билмайдиганлар тенг бўла оладими»? Бу билан Аллоҳ таоло биладиганларнинг мартабаси баландроқ эканини таъкидлайди. Тангри таоло Тоҳо сурасининг 114оятида Пайғамбаримизга: «Эй раббим, менга илмни зиёда қилгин!», деб сўрайди. Дунёда илмдан бошқа зиёда нарса бўлганида, Аллоҳ таоло Пайғамбаримизга, илмимни зиёда қил» деб сўрашни буюрмасди. Илм эгаллаган киши икки дунё саодатига эришди. Расулуллоҳ с.а.в. ўз ҳадисларидан бирида шундай деганлар: «Аллоҳ таоло кимгаки яхшиликни раво кўрса, уни дин илмини тушунадиган қилади».

Ҳақиқий илм шундай илмки, у кишида Аллоҳдан қўрқиш ҳиссини вужудга келтиради. Жоҳил киши эса гўзал ахлоқлардан бебаҳра бўлиб, ҳалол ва ҳаромнинг фарқига бормайди. Жоҳил одамлардан ҳар қандай ёмонлик кутиш мумкин бўлганидек, улар жиноятнинг ҳам манбаи, сабабчиси бўладилар. Аксинча, Аллоҳдан қўрқувчи кишилар эса чинакам уламолардир. Фотир сурасининг (28 ояти бунга далилдир: «Аллоҳдан бандалари орасидаги олим - билимдонларигина қўрқур». Бу аҳли илм эгалари ва аҳлларига берилган юксак баҳодир. Расулоллоҳ с.а.в. ўз ҳадисларидан бирида бундай деганлар: «Олимнинг обиддан афзаллиги тўлин ойнинг юлдузлардан ортиқлигига ўхшайди». Демак олим кишилар обидларга нур, зиё берувчилардир.

Дарҳақиқат, олимлар инсон руҳини ва эътиқодини тарбия этувчи кишилардир. Луқмони Ҳаким ўз ўғилларига насиҳат қилиб: «Эй ўғлим, суҳбат қурмоқчи бўлсанг, уламолар билан қургин, уларнинг суҳбатидан қолма. Зеро, Аллоҳ таоло ерни ёмғир сув билан тирилтирганидек, инсонларнинг қалбларини ҳикмат нури билан тирилтиради» деганлар. Илмнинг қадри Аллоҳ ва унинг Расули олдида улуғ бўлганлиги учун Пайғамбаримиз умматларининг барчасини олим бўлишга даъват этганлар: «Илм талаб қилмоқ ҳар бир эркак ва аёл мусулмонлар учун фарздир». Бошқа бир ҳадиси шарифда эса илм исташнинг чегараланмаганлигини қайд этиб, бундай деганлар: «Эй мўминлар, бешикдан то қабргача илм талаб қилинглар». Илмга жиддужаҳд қилган инсонлар қанча кўп ўқиса, у ўзидаги билим денгиздан томчи эканлигини ҳис қила боради. Аксинча, оз илмдан хабардор бўлиб, унинг билан чегараланиб қолган одамларда ўзини билимдон қилиб кўрсатиш, гердайиш каби салбий иллатлар мавжуд бўлади, улар ўзларини бошқалардан доно ҳис қиладилар. 

Исломда ҳар бир ҳаракат одоб ва ахлоқ нормаларига бўйсундирилган. У изчил тарғибот ва ташвиқот асосига қурилган. Натижада ҳар бир мусулмон эътиқодда мустаҳкам иродали инсон сифатида собит бўлиб етишган. Бунда Аллоҳнинг розилигини топадиган, мўмин-мусулмон эканлигига иқрор бўладиган, Аллоҳнинг уйи - муқаддас жой - масжидларнинг ўрни тарбиявий аҳамияти катта бўлган. 

Ўзбекистон Президенти Ислом Каримов 1998 йил 16февраль куни Олий Мажлис биносида Вазирлар Маҳкамаси йиғилишида сўзлаган нутқида: «Масжид имом учун эмас, сўфи учун эмас, халқ учун керак, мўмин-мусулмон​лар учун керак», деганида халқимизнинг маънавий ҳаётидаги тутган ўрнини назарда тутганлиги бежиз эмас. Масжидлар билим, тарбия, иймонэътиқодни шакллантирувчи маърифат ўчоғи бўлиб келган. Шунга кўра унинг олдидан ўтиш, кириш ва ундан чиқишнинг ўз қоидалари бўлган. Пайғамбаримиз Муҳаммад с.а.в. бу даргоҳни «жаннат боғчалари» деб атагани шундандир. У ерда ўқиладиган намозлар худога ҳамда Пайғамбаримиз Муҳаммад с.а.в.дан миннатдорлик, билиббилмай қилинган гуноҳларни мағфират этиш, ҳар бир мусул​мон ўзига сиҳатлик, халқига омонлик, фаровон ҳаёт тилашдан иборат. Энг муҳим туйғулар, эзгу мақсадлар ва уларнинг амалга оширилиши илтижо қилинувчи маънавият маскани, қалбни, виждонни тозалаш ўчоғи бу масжиддир.

Исломий маънавият инсоннинг комил даражага етишишини таъминлайдиган мукаммал ахлоқий тамойилларнинг тизимини яратдики, булар ҳаётда, кундалик турмушда ғоят зарур маданийруҳий эҳтиёжларни қондира олиш хусусиятига эга. Чунончи инсонлараро муносабатларнинг муқаддимаси саломда бошланиши ҳақида Қуръони Каримда «Ҳйп» сурасининг 61оятида баён қилинган. Саломлашишнинг одобахлоқ муносабатларида жуда муҳим ўрин тутиши боис, ўша пайтдаги ҳолатлар ҳам аниқ белгилаб берилган. Яъни одоб бўйича улов минган киши пиёдага, пиёда киши ўтирган кишига, озчилик кўпчиликка, кичик каттага, юқоридаги киши пастдаги кишига салом беришлари лозим. Саломлашишда манманлик, мансаб, ёки молмулкни пеш қилиш, кибрланиш ёмон хулқ аломати ҳисобланади. Агар икки киши бир-бирига дуч келган ҳолатда қайси бириси аввалроқ салом берса, Аллоҳ олдида шуниси улуғроқ ҳисобланади. Ушбу масалада Пайғамбаримиз барчага ибрат бўлиб, ҳатто ёш болаларга ҳам биринчи бўлиб салом берганлар. Имом Муслим Пайғамбаримиздан шундай ривоят қиладилар: «Иймонга келмагунча жаннатга кирмайсизлар. Сизларга бир нарсани айтайми? Шу нарсани қилсаларинг бирбирларингизни яхши кўрасизлар, саломни ораларингизда ошкор қилинглар». Исломда муомала одобига жуда катта эътибор берилган. Негаки тинчлик, осойишталик ҳукм суриши ва таъминланишида муомалани тўғри олиб бориш муҳим аҳамиятга эга. Ўзаро муомалани тўғри йўлга қўймасдан энг кичик бир ишни амалга ошириб бўлмаслиги аёндир. Бинобарин муомала маданиятининг оилада, аҳли жамоада, жамиятда тўғри юритилиши ютуқлар гарови, тараққиёт манбаидир. Исломнинг ўзаро муносабатлардаги талабларидан бири бу хушхулқли бўлишдир. Бу тўғрида Пайғамбаримиз шундай деганлар: «Кимгаки юмшоқлик насибаси берилган бўлса, у кишига дунё ва охират яхшилигидан иборат насиба берилгандир». Дарҳақиқат ширинсўз, ахлоқодоби гўзал инсонга ҳамма талпинади, аксинча дағал, қўпол хатти-ҳаракатли одамдан ҳамма узоқлашади. Шу боис Пайғамбаримиз с.а.в. ўз умматларини кўркам хулқли бўлишга чақириб, шун​дай деганлар: «Қиёмат кунида мўмин банданинг барча амаллари тарозига қўйилганда энг тош босадиган амали яхши хулқидир. Аллоҳ таоло шармсиз, беҳаё сўз қилувчиларни ўзига дўст тутмас».
Пайғамбаримиз с.а.в.нинг ўзлари ҳадисларидан бирида шундай дейди: «Яхши хулқларни мукаммал қилиш учун халққа Пайғамбар қилиб юборилдим». Яхши хулқ инсонларга зийнат берадиган либос бўлса, ҳаё унинг безагидир. Имом Термизий саҳоба Абу Ҳурайрадан ривоят қилган бир ҳадисда шундай дейишади: «Ҳаё иймондандир, иймон, яъни иймон аҳли жаннатдадур. Беҳаёлик жафодандур, аҳдига вафо қилмайдиган аҳди жафо дўзахдандур».

Ҳозирги кунда инсонлар, шунингдек, ёшларда арзимаган сабабга кўра баджаҳллик, қўрслик, асабийлик сезиларли даражада ошганлиги сир эмас. Бу салбий ҳолат иш жойларида, оилада кўнгилсизликлар юзага келишига сабаб бўлмоқда. Бу эса жамиятнинг маънавийиқтисодий ҳаётига салбий таъсирини кўрсатади. 

Инсон ҳаётининг негизи ва манбаи тинчликка асосланган. Агар инсоният ҳаётидан тинчлик юз ўгириб, хавфхатар, уруш, талаш майдонига тортилса, ўша ҳудудда осойишталик бузилиб, ривожланиш ва тараққиёт сўна боради. Шунинг учун Аллоҳ таоло «Ҳужурот» сурасининг 9-10-оятларида мусулмонлар бирбирлари би​лан биродар эканлиги, бирбирлари билан учрашиб, тескари бўлишлари мумкин эмаслигини таъкидланади. 

Ислом динида умумбашарий манфаатларни ҳимоя қилиш фақат мусулмонлар иноқлиги эмас, балки бошқа динлар, ғайридинлар аҳлини ҳам иноқлик, ҳамжиҳатликка чорлайдиган ояти карималар ҳам мавжуд. Ислом таълимоти бағри кенглик, осойишта бўлиб яшашни тарғиб қилишда ҳам эзгу ғояларни ўзида мужассам қила олгандир. Бу Ислом динининг тинчлик ва чинакам биродарлик дини эканлигидан далолат беради. Унда миллатчилик, миллий айирмачилик хусусияти йўқ ва ундан тамомила йироқдир. 

